
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

Кириш. Бугунги кунда ҳар бир соҳада ислоҳотларни амалга ошириш учун 

ривожланган хорижий давлатларнинг илғор тажрибасини ўрганиш ва уларни қиёсий 

таҳлил этиш исҳолатларни амалга оширишда устувор вазифалардан бири ҳисобланади. 

Чунки ҳар қандай институт ёки хорижий давлатлар илғор амалиётини миллий ҳуқуқ 

тизимига жорий этишда давлатнинг миллий хусусиятлари ва шароитларини, халқаро 

стандартлар ва хорижий амалиётни ўрганиш ва уларни эътиборга олиш талаб этилади. 

Бундан коррупциянинг олдини олиш ва унга қарши курашиш ҳам мустасно эмас. 

Шунга кўра, халқ таълими соҳасида коррупциянинг олдини олиш 

механизмларини янада такомиллаштиришда ривожланган мамлакатларнинг илғор 

тажрибасини тадқиқ этиш, уларнинг ўзига хос хусусиятларини ҳисобга олган ҳолда халқ 

таълими соҳасида коррупцияга қарши курашишнинг янгича методологик асосларини 

яратиш муҳим аҳамиятга эга. 

Шунингдек, 2022–2026 йилларга мўлжалланган Янги Ўзбекистоннинг тараққиёт 

стратегиясида коррупцияга мойил соҳа ва тармоқларни аниқлаш Тараққиёт 

стратегиясининг асосий мақсадларидан (84-мақсад) бири сифатида белгиланди. Бунда, 

Тараққиёт стратегиясида коррупцияга қарши курашиш амалиётида тизимли превентив 

чораларни кучайтириш белгиланган. Ушбу превентив чораларни жорий этиш учун ҳам 

хорижий давлатлар тажрибасини ўрганиш орқали амалга оширилади.  

Шундай экан, ушбу мавзу бўйича тегишли хорижий тажрибани ўрганиш ва қиёсий 

таҳлил қилиш муҳимдир. Ш.Мирзиёев қайд этганларидек, ҳар бир соҳада доимий 

изланишда бўлишимиз, хориждаги илғор тажрибаларни чуқур ўрганиб, ҳаётимизни, иш 

услубимизни янгилашга ҳаракат қилишимиз лозим[17]. Давлат раҳбарининг мазкур 

фикри жуда ҳам ўринли бўлиб, ривожланган давлатларнинг илғор тажрибасини 

ўрганиш ва уларнинг ижобий жиҳатларини миллий қонунчилик ва амалиётимизга 

жорий этиш мақсадга мувофиқ. 

Адабиётлар таҳлили ва методология. Ривожланган хорижий давлатларнинг 

илғор тажрибаси ва синалган амалиёт асосида мамлакатимизда барча соҳаларда, шу 

жумладан халқ таълими соҳасида коррупциянинг олдини олиш ва унга қарши муросасиз 

курашиш ҳозирги шароитда ўта муҳим масалалардан бири ҳисобланади. С.Н. Гордеев 

тўғри қайд этганидек, хорижий мамлакатларнинг илғор тажрибасини илмий-назарий 

жиҳатдан ўрганиш миллий тизимдаги соҳаларнинг кучли ва кучсиз томонларини 

аниқлашга ёрдам беради [14; Б. 141]. 

Коррупцияга қарши курашишда айрим мамлакатлар (Дания, Финляндия, 

Норвегия, Швеция, АҚШ, Канада, Буюк Британия, Германия, Франция, Корея 

Республикаси, Сингапур, Япония ва б.) катта ютуқларга эришган. Мазкур мамлакат 

ҳукуматлари томонидан коррупциянинг миллий хавфсизликка таҳдид солувчи жиддий 

муаммо сифатида эътироф этилиши, ушбу давлатларда коррупциянинг олдини олиш ва 

унга қарши кураш фаолиятининг асосий хусусияти ҳисобланади. 

Муҳокама. Швеция нафақат Европадаги, балки бутун дунёда коррупция даражаси 

энг паст бўлган мамлакатлардан бири ҳисобланади. Чунки ушбу давлатда болаларнинг 

онгига ёшлигидан бошлаб ҳалоллик руҳияти сингдирилади. Transparency International” 

халқаро рейтингининг “Corruption Perceptions Index 2022” индексида 180 та давлат 

орасида 5-ўринни (100 баллик тизимда 83 балл билан) эгаллаб тургани ҳам коррупция 

даражаси жуда паст эканлиги кўрсатиб турибди. 

Шунингдек, Швеция таълим тизими давлат бошқарувида коррупциянинг олдини 

олиш ва унга қарши курашда муваффақиятнинг асосий омили ҳисобланади Бунда, 

асосий рольни мактаблар бажариб, уларда бола тарбиясига алоҳида эътибор 

қаратилади [19; Б. 68]. 

Швеция мактабларида болаларга таълим беришда швед халқининг қадриятлари 

ва швед ахлоқининг асосий тамойиллари ўргатилади. Булар мактаб таълимининг 

асосий хусусиятларидан бири ҳисобланади. Хусусан, болаларнинг дунёқарашида 

ҳалоллик, катталарни ҳурмат қилиш, жумладан, ота-оналарга бўлган меҳр-оқибатли 

бўлиш швед халқининг барқарор қадриятлари ҳисоблади.  

Мактабларда болаларга швед жамиятида ёшликдан сингдирилган швед 

ахлоқининг асосий тамойиллари (муваффақиятга эришиш ва фойда топишда ҳалоллик 

ва меҳнатсеварлик бўлиш, доимий тежамкорлик ва ҳушёрлик, мунтазам изланишда 

бўлиш ва касбий ўсишга доимий интилиш, ҳар бир ишда масъулиятли ва ташаббускор 

бўлиш) ўргатилади. 

Касбий фаолиятдаги бурчни бажариш масаласи Швецияда инсон ахлоқий 

ҳаётининг энг юқори вазифаси сифатида қаралади. Болаларга ёшлигидан бошлаб, 

одамларга эса ҳар доим шартномаларга риоя қилиш, қарз ва тўловларини ўз вақтида 

амалга ошириш, ҳар доим ҳалол бўлиш кераклиги, пора бериш ва олишдан бутунлай 

қочиш, энг муҳими порахўрлик жамиятда умуман бўлмаслиги лозимлиги ўргатилади 

[15; Б. 302]. 

Швеция мактаб таълимида коррупцияга қарши курашишнинг яна бир жиҳати 

шундан иборатки, болаларга уларнинг тенг ҳуқуқлилиги мактаблардан бошлаб 

ўргатилади ва барча учун тенг имкониятлар яратилган. 

Масалан, ишга қабул қилишни оладиган бўлсак, Швецияда номзодларни ишга 

қабул қилишда меритократияга йўл қуйилмайди, яъни номзоднинг келиб чиқиши ёки 

молиявий ҳолати ҳал қилувчи аҳамият касб этмайди. Таълим тизимида эса, 

номзодларни ишга қабул қилишда, биринчи навбатда, уларнинг қобилият ва 

малакаларини баҳолашга асосланган тизим яратилган [16]. 

Шунингдек, Швеция таълим тизимининг яна бир жиҳати болаларни мактабга 

қабул қилиш ва уларнинг билимини баҳолашда намоён бўлади. 

Хусусан, Швеция мактаб таълимида болаларни мактабга қабул қилиш ва 

уларнинг билимларини баҳолаш жараёнларининг автоматлаштирилганлиги таълим 

тизимида коррупциянинг олдини олишда муҳим роль ўйнайди. Бунда, таълим 

муассасасига қабул қилиш учун ягона электрон ҳужжат топшириш тизими (барча 

таълим тизимида мазкур амалиёт қўлланилади) яратилган бўлиб, берилган аризалар 

битта веб-сайтда тўпланади ҳамда улар тегишлилиги бўйича таълим муассасаларига 

юборилади.  

Мактабларда болаларнинг ёзма тестларни баҳолашнинг холислигини 

таъминлаш мақсадида ўқитувчилар томонидан ҳужжатлар рақамлаштирилган ҳолда 

бўлади ва ёзма ишлар автоматик равишда идентификация кодлари бериш йўли билан 

шифрланади. Бунда, идентификация кодлари бериш йўли билан шифрланган ишлар 

автоматик равишда тегишли педагог ходимларга текшириш учун юборилади [12]. 

Мазкур тизимнинг яратилиши таълим тизимида коррупциянинг олдини олиш билан 

бир қаторда, боланинг билимини холисона ва адолатли баҳолашга ҳам хизмат 

қилмоқда. 

Япониянинг коррупцияга қарши курашиш сиёсатининг ўзига хос жиҳати шундан 

иборатки, барча соҳаларда коррупцияга қарши курашиш механизмларининг доимий 

равишда такомиллаштирилиб борилиши билан боғлиқ. Бунда, коррупцияга қарши 

курашишда япон жамиятида таълим энг муҳим рол ўйнайди. Япон халқи учун 

коррупция энг даҳшатли ёвузликлардан бири ҳисобланади.  

Коррупция сўзи япон тилидан “ифлос иш” таржима қилинади. Агар япон кишиси 

коррупция учун судланган бўлса, бу унинг оиласи учун энг катта шармандалик 

ҳисобланади [20; Б. 93].  

Швеция каби Японида ҳам коррупцияга қарши курашиш ва унинг олдини олишда 

таълим тизимида ўзига хос тажриба мавжуд. Яъни мактабнинг бошланғич синфларидан 

бошлаб мактаб ўқувчиларига юксак ахлоқий таълим берилади.  

Бунда, мактаб ўқувчиларига ватанни севиш, табиатни асраш-авайлаш, 

катталарни ҳурмат қилиш, бир-бири билан ўзаро илиқ муносабатда бўлиш каби 

маънавий фазилатлар ўргатилади [15; Б. 314-315]. Болаларнинг шаклланиш даврида 

уларга яхши ва ёмон фазилатларнинг тушунтирилиши уларнинг келажакда коррупция 

ва бошқа салбий иллатларга қарши тура оладиган иродали шахс сифатида 

етишишларида муҳим ўрин эгаллайди. 

Шунингдек, япон жамиятининг юқори даражада ахлоқий тарбиялангани 

Японияда коррупция даражаси пастлигининг энг муҳим омилларидан бири 

ҳисобланади. Чунки японлар ёш авлодда ахлоқий фазилатларни тарбиялашга катта 

эътибор берилади.  

Болаларга тўрт ёшлигидан бошлаб яхши нарсани ёмондан ажратишга 

ўргатилади. Анъанага мувофиқ Япония мактабларида таълимнинг мақсади ўқишдан 

кўра, кўпроқ тарбияга қаратилган. Сабаби, япон халқи олим бўлишдан кўра яхши одам 

бўлишни афзал кўришади.  

Японияда болага тарбия бериш давлат бошланғич ва ўрта умумтаълим 

мактабларининг ўқув дастурида “дотоку кеику”, яъни ахлоқий тарбияни ўргатишга 

қаратилган аниқ фанлар орқали амалга оширилади [7].  

Японида мазкур кўрилган чоралар, таълим ва тарбияга берилган эътибор 

болаларда жамоада ишлашни биладиган, берилган кўрсатмаларга аниқ амал қиладиган 

ва атрофдаги инсонларга зарар етказмайдиган жисмоний ва руҳий соғлом инсонни 

тарбиялашга хизмат қилмоқда. 

Сингапур давлати коррупциянинг олдини олиш ва унга қарши курашиш борасида 

улкан натижаларга эришган давлатлардан бири бўлиб, ушбу давлатда коррупцияга 

қарши курашиш ва уни олдини олишда собиқ бош вазир Ли Куан Ю (1959-1990) 

ташаббускор шахслардандир. У коррупция ҳақида “жамият узоқ вақт давомида мавжуд 

бўлиши учун, унда барча қатлам вакиллари ҳалоллик принципига амал қилиши керак, 

акс ҳолда жамият мавжуд бўла олмайди.  

Коррупцияни тўхтатиб қолишда энг осон усуллардан бири бу мансабдор 

шахсларнинг ўз хоҳишича ҳаракат қилиш имкониятларини камайтиришдир ва таълим 

ва тарбияга эътибор қаратишдир”, – деган фикрларни билдирган [18; Б. 39]. Ҳозирги 

вақтда ушбу мамлакат ер юзида 10 минг киши ҳисобига олимлар кўпчиликни ташкил 

этадиган (47) беш мамлакат қаторидан жой олган. 

Сингапур давлатида умумий таълим тизими уч босқичдан иборат бўлиб, 

мамлакат маъмурий жиҳатдан тўртта 4 та таълим ҳудудига бўлинган ҳамда ҳар бир 

ҳудуд 7 та мактаб кластеридан ташкил топган. Ушбу кластерларнинг ҳар бири ўртача 

12-14 бошланғич ва ўрта мактабни ўз ичига олади [4; Б. 342-345]. Сингапур таълим 

тизимининг тараққий этишида давлат томонидан амалга оширилган ислоҳотлардан 

ташқари, бошланғич таълимдан бошлаб болалар онгига коррупцияга қарши курашиш 

руҳиятининг сингдирилиши муҳим омил бўлган. Чунки давлат амалга оширилган 

ислоҳотларда, биринчи навбатда, коррупциянинг олдини олишга, таълим сиёсатини 

мамлакатни ижтимоий-иқтисодий ривожлантириш даражасини оширишга 

йўналтириш, ёшларнинг ижодий қобилиятларини ривожлантириш учун зарур шарт-

шароитларни яратишга йўналтирилган қатор ислоҳотларни амалга оширди. 

Сингапурда таълим жараёнининг моҳияти болалар миясини турли хил фан 

билимлари билан тўлдириш эмас, балки ёшларни ҳаётий кўникмалар масъулият, ўзаро 

ёрдам ҳисси, ишга муҳаббат, қизиқувчанлик, жасорат ва мослашувчанликни 

шакллантиришга қаратилган [2; Б. 165]. 

Сингапурда таълим тизимида коррупциянинг олдини олишда бир нечта ижобий 

жиҳатлар мавжуд. 

Аввало, мактабларни молиялаштиришнинг шаффоф тизими яратилган. Бунда, 

мактабларни молиялаштириш учун давлат томонидан ажратиладиган барча маблағлар 

ҳамда ўқитиш билан боғлиқ харажатлар мактаб фондига келиб тушади. Кластер 

раҳбарлари эса, мунтазам равишда оммавий ахборот воситалари орқали келиб тушган 

маблағларни ва барча харажатларни доимий равишда эълон қилиб боришади. Мазкур 

механизм орқали ажратилган пулларнинг сарфланишини доимий равишда назорат 

қилиб бориш ва уларни нотўғри мақсад ва йўналишларда ишлатилиши ва 

ўзлаштирилишининг олдини олиш мумкин. 

Яна бир муҳим жиҳат, ўқитувчилар таркибини танлаш ва уларни ишга қабул 

қилиш тизимининг мавжудлигидир. Бунда, ўқитувчилар таркибини шакллантиришда 

коррупциясиз тизим яратилган.  

Сингапур Таълим вазирлиги ўрта мактаб битирувчилари орасидан энг иқтидорли 

ўқувчиларни ўқитувчилик касби учун танлаб олади. Улар ўқитувчи иш ҳақининг 60 

фоизига тенг бўлган стипендия олишади ва камида уч йил давомида педагогик билим 

берилади.  

Сингапур мактабларида малакали ўқитувчилар янги келган ўқитувчиларни 

“шогирдликка”га олиш орқали мураббийлик тизими йўлга қуйилган. Содда қилиб 

айтганда, “устоз-шогирд” тизими яратилган. 

Мактаб таълимида кадрлар захирасини шакллантириш ва уларни танлаб 

олишнинг ушбу механизми биринчидан, болаларга сифатли таълим беришга, 

иккинчидан, уларни танлаб олиш ва ишга қабул қилишда коррупциявий ҳолатлар ва 

таниш-билишчиликларни олдини олишга хизмат қилади. Сингапурда ўқитувчилар 

давлат хизматчилари ҳисобланади. Ҳар йили таълим соҳасига тахминан 12,9 миллиард 

доллар сарфланади. Бу давлат умумий бюджетининг (68,6 миллиард доллар) 18,7% ини 

ташкил қилади. Мамлакатда аҳолининг саводхонлик даражаси 96% ни ташкил қилади 

[4; Б. 343]. 

Мамлакатда ўқитувчилар малакасини ошириш соҳасида Миллий таълим 

институти (МТИ) фаолият юритмоқда. Ушбу институтда ўқитувчиларни учта йўналиш 

бўйича қайта тайёрлаш курслари мавжуд:  

1) профессионал ўқитувчилик; 

2) таълим вазирлигида фаолият юритувчи мутахассис; 

3) мактаб маъмурияти бошлиғи. 

Шунингдек, мактаб директорларини танлаб олиш ва лавозимга тайинлашда 

коррупциядан ҳоли тизим яратилган. Яъни ҳеч бир мактаб директори таниши орқали 

ёки пул эвазига мактаб директори бўла олмайди. 

Мактаб директорлари лавозимига Таълим вазирлиги томонидан тасдиқланиб, 

сўнг улар Мактаб директорлар академиясида 2 йиллик ўқув дастурида ўқийди. Ўқув 

йилининг биринчи йили директорларни етакчилик фазилатларини шакллантириш, 

иккинчи ўқув йили эса мактабларни бошқаришни ўрганиш учун амалиёт ўташни ўз 

ичига олади. Бўлажак раҳбарлар хорижий давлатларга 6 ҳафтага стажировкага ҳам 

юборилади. Хорижга сафар қилиш билан боғлиқ барча харажатлар тўлиқ давлат 

томонидан қопланади. 2008 йилда Мактаб директорлари Академияси Сингапур таълим 

вазирлиги билан биргаликда таълим муассасасининг янги тайинланган раҳбарлар учун 

“мураббийлик” дастурини ишлаб чиқди. Бу дастурда катта тажрибага эга бўлган 

раҳбарлар янги тайинланган директорларга мактабларни бошқариш борасидаги 

маслаҳатлар беришади ва йўл-йўриқлар кўрсатишади [4; Б. 345].  

Шунингдек, Сингапурда мактаб директорлари ва директор ўринбосарларини 

доимий ротация қилиш амалиёти йўлга қўйилган. Бунда, айни бир шахснинг мазкур 

лавозимда бўлиш давомийлиги 5-7 йилни ташкил этади[2]. 

Сингапурда мактабларда ўқувчиларнинг ота-оналари билан фаол ҳамкорлик 

тизими йўлга қўйилган. Яъни “Ота-она ва мактаб ҳамкорлиги” деб номланган махсус 

дастур ишлаб чиқилган. Мазкур дастур доирасида қуйидаги ишлар амалга оширилади: 

а) ўқувчилар учун қулай шароит яратишда ота-оналарга ёрдам; 

б) мактаб ва ота-оналар ўртасида самарали маълумот алмашиш; 

в) “мактаб–ўқувчи–ота-она” занжири орқали турли хил тадбирлар ҳамкорликда 

ташкил этилади (мактаб нашрлари, ота-оналар иштирокидаги конференциялар);  

г) ота-оналарга ўқувчиларнинг фанларни ўзлаштирганлиги тўғрисидаги 

ахборотни, ҳисоботларни тақдим этиш; 

д) мактаб қарорларини қабул қилиш жараёнида ота-оналарни жалб қилиш [6; Б. 

8]. Бу эса ўз навбатида ўқувчини назорат қилиш имконини беради ва унинг ўқишини 

яхшилаш учун таъсир ўтказади (“қайта алоқа тизими”). 

Айрим муаллифлар тўғри таъкидлаганидек, Корея Республикаси ва Сингапур 

давлатларининг таълим тизимида коррупцияни зарарсизлантириш ва унга қарши 

курашиш амалиёти Ўзбекистон учун энг фойдали ҳисобланишини қайд этишган. Чунки 

мазкур давлатларда ҳар бир аҳоли вакили коррупция ва унинг оқибатлари, шахс, 

жамият ва давлат учун салбий жиҳатлари ҳақида маълумот олишга эгадир [10; Б. 25-26]. 

Индонезия давлатида ҳам таълим тизимида коррупция қарши курашда ижобий 

ишлар амалга оширилган.  

Хусусан, Миллий таълим вазирининг 2006 йилдаги “Бошланғич ва ўрта таълимни 

тамомлашда контент ва малака стандартларида таълим тизимида коррупцияга қарши 

курашиш миллий таълимнинг бир қисми сифатида белгилаб қуйилган [11]. 

Индонезияда давлатида Коррупцияга барҳам бериш комиссияси (Komisi pemberantasan 

Korupsi [5]) томонидан мактаб таълими тизимида коррупцияга қарши стратегия ҳам 

ишлаб чиқилган. 

Индонезияда мактаб таълимида коррупциянинг олдини олиш ва унга қарши 

курашишда қуйидаги ижобий тажрибаси мавжуд: 

биринчидан, коррупцияга қарши кураш бўйича таълим модули (ўқув дастури) 

ишлаб чиқилган. Ўқувчиларда коррупцияга қарши мустаҳкам хулқ-атворни 

шакллантириш мақсадида мактабларда ўқувчилар учун коррупцияга қарши таълим 

дастури доирасида “Коррупцияга қарши таълим” модулини жорий этишган. Бунда, 

ўқувчилар асосий қадриятлар сифатида тўққизда, яъни ҳалол, меҳнатсевар, интизомли, 

масъулиятли, жасур, мустақил, содда, адолатли ва ғамхўр бўлиш каби нарсаларни 

ўрганадилар [11]. 

иккинчидан, болаларда коррупцияга қарши кучли иммунитетни шакллантириш 

мақсадида ҳар бир бошланғич мактабда “Ҳалоллик дўкони” (Honesty Shop) ташкил 

этилган. Ҳалоллик дўкони мактаб ўқувчилари учун мўлжалланган нарсалар, шу 

жумладан, ичимликлар сотадиган, сотувчиси бўлмаган дўкондир [8; Б. 445]. Ҳалоллик 

дўкони орқали ўқувчилар ҳалол бўлишни ўрганадилар. Болалар дўконда мавжуд бўлган 

нарсаларга қарайдиган ҳеч ким бўлмаса, итоаткор ва содиқ бўлишни ҳам ўрганадилар. 

Ўрта мактабларда “Ҳалоллик ошхонаси” (Honesty Canteen) ташкил этилган. Бунда, 

ўқувчилар ошхона дўкондорнинг назоратисиз қолганда, бошқа ўқувчиларнинг 

огоҳлиги таъсирида нарсаларни тўлов билан сотиб олади. Ушбу ошхонада 

таъкидланган шиорлардан бири “Худо фаришта ёзувларини кўради (барча 

ҳаракатларни кўриб турибди). 

“Ҳалоллик дўкони” (Honesty Shop) ва “Ҳалоллик ошхонаси” (Honesty Canteen) 

ўқувчиларнинг одоб-ахлоқини тўғри йўлга қўйишга қаратилган ҳамда коррупцияга 

қарши таълим соҳасидаги тадбирлардан биридир.  

Учинчидан, мактабларда коррупцияга қарши муҳит яратилган. Мактаб 

коррупцияга қарши қадриятларни ўқувчиларнинг шахсиятига мослаштиришга таъсир 

қилувчи муҳитлардан биридир. Мактаб раҳбарияти томонидан коррупцияга қарши 

курашнинг ижобий моделланиши кутилаётган коррупцияга қарши қадриятлар 

муносабати ва хатти-ҳаракатларини ривожлантиришнинг самарали воситаси сифатида 

мактаб маъмурияти ходимлари ва ўқитувчиларини яхши моделлаштиришни ўз ичига 

олади. 

Мактаб бошқарувида коррупцияга қарши хулқ-атвор ва муносабат моделини 

шакллантириш ҳалол, меҳнатсевар, интизомли, жасур, масъулиятли, мустақил, содда, 

адолатли, эҳтиёткор, очиқ ва шаффоф каби қадриятлардан иборатдир. Бу “Pancasila” 

принципи деб номланиб, Индонезия жамиятида олдиндан мавжуд бўлган қадриятлар 

мажмуи ҳисобланади [11]. 

Мактабда коррупцияга қарши таълимнинг барча саъй-ҳаракатлари ўқувчилар 

учун яхши ва ижобий намуна бўлиши учун мактабдаги коррупцияга қарши муҳит билан 

қўллаб-қувватланиши керак. 

Индонезия мактабларида коррупцияга қарши таълимни амалга ошириш билан 

боғлиқ бўлган мақсадларга эришиш учун қуйидагиларга эътибор қаратилган [11; Б. 

306]: 

1. Коррупцияга оид билимлар кучайтирилди. Мактаблардан бошлаб болаларга 

коррупция ҳақидаги билимлар берилди. Хусусан, болаларга коррупция нима эканлиги, 

коррупциянинг сабаблари ва унинг оқибатлари, коррупциянинг таъсири қандайлиги, 

коррупцияга қарши хатти-ҳаракатлар нималардан иборат эканлиги, Коррупцияга 

қарши миллий стратегия бўйича билимлар берилган. Буларнинг барчаси ўқувчиларда 

коррупцияга қарши муносабат, характер ва хулқ-атвор стратегияларини шакллантириш 

мақсадида амалга оширилган. 

2. Коррупцияга қарши муносабатларни ўзгартириш. Бунда, таълимнинг барча 

бўғинларида мактаб қабулидан бошлаб, уни тугатишга бўлган даврда коррупциянинг 

ахлоқий жиҳатлари бўйича билимлар берилди [9]. 

Хулоса. Хорижий давлатлар тажрибасини ўрганиш натижасида юқорида таҳлил 

этилган давлатларда мавжуд бўлган хорижий давлатларнинг айрим ижобий 

тажрибасни миллий қонунчилигимизга жорий этиш мақсадга мувофиқ. 

Швеция ва Япония каби давлатларнинг тажрибасидан келиб чиқиб, коррупцияга 

қарши курашиш ва унинг олдини олишда мактабларда бошланғич синфлардан бошлаб 

мактаб ўқувчиларига юксак ахлоқий таълим бериш тизимини жорий этиш лозим. Мисол 

учун, Японияда болага тарбия бериш давлат бошланғич ва ўрта умумтаълим 

мактабларининг ўқув дастурида “дотоку кеику”, яъни ахлоқий тарбияни ўргатишга 

қаратилган аниқ фанлар орқали амалга оширилади. 

Швеция тажрибасига асосан мактабларда болаларнинг ёзма ишларини 

текширишни рақамлаштириш лозим. Бунда, Бунда, идентификация кодлари бериш 

йўли билан шифрланган ишлар автоматик равишда тегишли педагог ходимларга 

текшириш учун юборилади. Бу амалиёт мактабларда ёзма ишларни текширишнинг ва 

уларни баҳолашнинг холислигини таъминлашга хизмат қилади. 

Сингапур тажрибасидан келиб чиқиб, мактаб ва ота-оналар ўртасида фаол ва 

доимий ҳамкорлик алоқаларини ўрнатиш ва уларни янада мустаҳкамлаш мақсадида 

“Ота-она ва мактаб ҳамкорлиги” (School–parent partnerships) деб номланган махсус 

дастур ишлаб чиқиш мақсадга мувофиқ. 

Индонезия давлати тажрибасига асосан кам таъминланган ва ёрдамга муҳтож 

оила фарзандлари учун “Ҳалоллик дўкони” (Honesty Shop) ҳамда “Ҳалоллик ошхонаси” 

(Honesty Canteen) каби бепул ёки арзонлаштирилган дўконлар ва овқатланиш хоналари 

ташкил этиш лозим. 

Юқоридагилардан келиб чиқиб шуни айтиш мумкинки, мамлакат тараққиёти 

учун кадрлар тайёрлашда мактаб тизими муҳим ўрин тутишини инобатга оладиган 

бўлсак, ҳозирги кундаги Ўзбекистондаги таълим тизимини яхшилаш ҳамда унда 

коррупциянинг олдини олишда хориж тажрибаларини ўрганиш ва халқаро 

стандартларга жавоб берадиган тизим яратиш муҳим аҳамият касб этади. 

